
TINJAUAN YB MENTERI PDN KE SEMPADAN PERAIRAN MALAYSIA-

INDONESIA 

YB Datuk Armizan Mohd Ali, Menteri Perdagangan Dalam Negeri dan Kos Sara Hidup telah 

memulakan lawatan kerja rasmi ke Tawau, Sabah dengan mengadakan tinjauan ke              

sempadan perairan Malaysia-Indonesia pda 3 Mac 2024. 

Antara objektif dan tujuan utama lawatan kerja ini dilaksanakan adalah untuk melihat operasi 

di lapangan kerjasama agensi-agensi penguatkuasaan di kawasan sempadan bagi                        

menangani isu ketirisan barang-barang kawalan dan barang-barang kawalan bersubsidi. 

KPDN mengadakan kerjasama strategik dengan pelbagai agensi menerusi pendekatan 

operasi bersepadu bermula pada tahun 2020 bagi memantau pengedaran dan mengawal 

ketirisan barangan kawalan.  

Kerjasama ini meliputi pemantauan dan pemeriksaan di kawasan sempadan Malaysia-

Indonesia yang berpotensi digunakan sebagai laluan utama aktiviti penyeludupan. 

KPDN juga telah mengadakan Bengkel Penyelarasan Tanggungjawab Membanteras Ketirisan 

Barang Kawalan bersama 16 Agensi-agensi Penguatkuasaan di Sabah bagi memperkukuhkan 

kerjasama dan keberkesanan penguatkuasaan. 

Antara fokus penambahbaikan mekanisme penguatkuasaan adalah keperluan logistik sema-

sa tangkapan dan sitaan, bantuan keselamatan, perkongsian maklumat dan Prosedur Operasi 

Standard (SOP) serahan kes daripada pelbagai agensi kepada Bahagian Penguat Kuasa, 

KPDN. 

LAWATAN KERJA RASMI YB MENTERI PDN KE PULAU SEBATIK, TAWAU,            

SABAH  

YB Datuk Armizan Mohd Ali, Menteri Perdagangan Dalam Negeri dan Kos Sara Hidup telah 

turun padang bagi mengadakan lawatan kerja rasmi dengan mengadakan pemantauan 

pengedaran barang kawalan dan barang perlu di sekitar Pulau Sebatik, Tawau, Sabah pada 3 

Mac 2024. 

Antara tujuan utama sesi turun padang ini adalah bagi mendapatkan maklum balas        

masyarakat setempat tentang keberadaan bekalan barang-barang keperluan harian.             

Seterusnya, bagi mengenal pasti mekanisme penambahbaikan pelaksanaan Program 

Penyeragaman Harga Barang Kawalan dan Barang Perlu di kawasan sempadan. 

KPDN juga meletakkan keutamaan untuk menambahbaik pelaksanaan Program                         

Penyeragaman Harga Barang Kawalan Bagi Kawasan Pedalaman dan Pulau-Pulau. 

Penambahbaikan ini akan melibatkan empat komponen iaitu kaedah perolehan pelantikan 

syarikat perkhidmatan pengangkutan (transporter), penentuan jumlah kuantiti bekalan, 

mekanisme kawalan pengedaran bekalan dan kaedah pemantauan penjualan. 

Penambahbaikan perlu dilaksanakan untuk memastikan objektif pelaksanaan program ini 

dapat dicapai sekali gus menangani ketirisan subsidi kerajaan dan manfaat pelaksanaan 

sampai kepada golongan sasar. 

PELANCARAN BAZAR RAMADAN RAHMAH (BRR) TAHUN 2024                       

WILAYAH PERSEKUTUAN PUTRAJAYA 

YB Senator Puan Hajah Fuziah binti Salleh,    

Timbalan Menteri Perdagangan Dalam 

Negeri dan Kos Sara Hidup turun padang 

dengan mengadakan sesi walkabout                      

bersama peniaga sekaligus melancarkan             

Bazar Ramadan RAHMAH (BRR) Tahun 2024 

bagi Wilayah Persekutuan Putrajaya                        

bertempat di Presint 14, Putrajaya pada 14 

Mac 2024. 

Bazar Ramadan RAHMAH (BRR) merupakan 

salah satu inisiatif utama di bawah Program 

Payung RAHMAH MADANI dengan objektif 

untuk mengurangkan kos sara hidup rakyat 

melalui pilihan hidangan berbuka puasa                 

pada harga yang berpatutan.  

Semua peniaga BRR telah digalakkan untuk 

menawarkan Menu RAHMAH pada harga 

RM5 dan ke bawah sebagai pilihan menu 

tambahan yang mereka tawarkan kepada 

para pengunjung. 

Sehingga kini, sebanyak 64 lokasi                     

terlibat dalam Program BRR di seluruh negara 

termasuklah 5 lokasi BRR yang dilaksanakan 

bersama Perbadanan Putrajaya (PPj) . 

KPDN bersama PPj juga meneruskan                            

perluasan Program Inisiatif Pendigitalan 

Sektor Peruncitan (Retail Digitalisation                     

Inisiative–ReDI) bermula sejak April 2021 yang 

bertujuan untuk memastikan peniaga kecil ini 

tidak terus ketinggalan di dalam arus                   

perdana dan bersama-sama dalam                       

melibatkan diri menerusi model baharu                  

perniagaan secara digital.  

Pemilihan tema ini juga bertepatan dengan 

peralihan kepada era Revolusi Industri 4.0 

dan ekonomi digital yang berpaksikan       

kepada pelbagai jenis teknologi seperti 

Generasi Kelima (5G), Internet of Things (IoT) 

dan Kecerdasan Buatan (Artificial                            

Intelligence). 

YB Datuk Armizan Mohd Ali, Menteri 

Perdagangan Dalam Negeri dan Kos Sara 

Hidup telah hadir ke Majlis Sambutan Hari 

Pengguna Kebangsaan (HPK) 2024 yang    

disambut bersama Hari Hak-Hak Pengguna 

Sedunia (World Consumer Rights Day) pada 

15 Mac setiap tahun bertempat di Ibu                         

Pejabat KPDN, Putrajaya.  

Tema sambutan HPK pada tahun ini adalah 

"Kuasa Pengguna: Mendepani Realiti                         

Zaman” dan sambutan HPK selari dengan 

matlamat Kementerian dalam                           

menggerakkan agenda besar 

kepenggunaan yang responsif dengan 

tuntutan semasa dan cabaran mendatang.  

SAMBUTAN HARI PENGGUNA KEBANGSAAN 2024                                                                                       

"KUASA PENGGUNA : MENDEPANI REALITI ZAMAN" 

Antara objektif penganjuran Hari Pengguna Kebangsaan 2024 adalah untuk merancakkan 

lagi advokasi dan pendidikan berkenaan hak-hak dan perlindungan pengguna daripada 

pelbagai jenayah siber seperti penipuan dalam talian, phishing, penyalahgunaan rangkaian 

dan teknologi serta penipuan/pemalsuan perihal dagangan atas talian. 

Program hari ini juga merupakan kesinambungan Program Sesi Libat Urus ‘Prakarsa 

Pendayaupayaan Pengguna (3P)’ pada 20 Februari 2024 lalu yang telah menyediakan                     

platform kepada para pemegang taruh untuk memberikan maklum balas dan pandangan 

bagi menambah baik kerangka Dasar Pengguna Negara 2.0 (DPN 2.0) dan Pelan Tindakan 

Kepenggunaan 2030 (PTK 2030). 

PELUNCURAN  MALAYSIA SAVE FOOD (MySaveFood) RAMADAN 2024 

PERINGKAT KEBANGSAAN  

YB Senator Puan Hajah Fuziah binti Salleh, Timbalan Menteri Perdagangan Dalam Negeri dan 

Kos Sara Hidup telah melakukan tinjauan Bazar Ramadan RAHMAH (BRR) pada 18 Mac 2024 

bertempat di Tapak Bazar Ramadan Jalan Raja Alang, KIampung Baru, Kuala Lumpur. 

Pada masa yang sama, YB Timbalan Menteri PDN turut melancarkan Malaysia Save Food 

(MySaveFood) Ramadan 2024 Peringkat Kebangsaan. Untuk makluman, Projek MySaveFood ini 

adalah lanjutan dari tahun 2023 bersama penglibatan peniaga di bazar Ramadan dengan 

kerjasama Gerakan Pengguna Siswa (GPS) serta Pertubuhan Pemuda GEMA Malaysia. 

Objektif program ini bertujuan membudayakan 

satu sistem pengurusan lebihan makanan yang 

efektif di bazar Ramadan yang mudah direplikasi 

dalam usaha mengurangkan pembaziran                   

makanan sepanjang bulan yang mulia ini.  

Inisiatif ini turut menyumbang kepada Matlamat 

Pembangunan Mampan (SDG) iaitu                             

mengurangkan separuh daripada jumlah                        

pembaziran makanan menjelang 2030 dan 

mewujudkan Zero Hunger. 

Usaha-usaha penjimatan atau mengelakan 

pembaziran makanan dan pengurusan lebihan 

makanan ini juga selari dengan naratif Ihsan                  

dalam kerangka besar Malaysia MADANI. 

Makanan dan minuman (yang tidak terjual oleh 

peniaga bazar Ramadan) akan dikumpulkan 

oleh sukarelawan GPS dan Pertubuhan Pemuda 

GEMA Malaysia untuk disalurkan dan diagihkan 

kepada pelajar IPT yang memerlukan.  

PELANCARAN BAZAR RAMADAN RAHMAH DAN INISIATIF 

MYSAVEFOOD TAHUN 2024 PERINGKAT NEGERI SARAWAK 

YB Senator Puan Hajah Fuziah Binti Salleh, 

Timbalan Menteri Perdagangan Dalam 

Negeri dan Kos Sara Hidup telah mengada-

kan sesi walkabout di Bazar Ramadan 

Metrocity Matang, Kuching pada 22 Mac 

2024 sekaligus melancarkan Bazar Ramadan 

RAHMAH (BRR) Peringkat Negeri Sarawak  

Tahun 2024. 

Program BRR merupakan salah satu inisiatif 

Kementerian Perdagangan Dalam Negeri 

dan Kos Sara Hidup (KPDN) di bawah                        

Program Payung RAHMAH MADANI untuk 

menggalakkan para peniaga BRR                       

menawarkan Menu RAHMAH pada harga 

RM5 dan ke bawah. 

Sempena Ramadan kali ini, Penguat kuasa 

KPDN Sarawak telah menjalankan                      

pemeriksaan ke atas 1,239 premis sejak 12 

Mac 2024 sehingga 21 Mac 2024 di bawah 

OPS PANTAU 2024. Sebanyak 1 aduan telah 

diterima oleh KPDN Sarawak berkaitan isu 

harga di Bazar Ramadan dan tiada                            

tindakan kes dihasilkan sepanjang OPS                   

PANTAU 2024 dilaksanakan. 

Turut berlangsung Majlis Pelancaran               

MySaveFood Peringkat Negeri Sarawak yang 

disempurnakan oleh YB Timbalan Menteri 

dalam membudayakan satu sistem                          

pengurusan lebihan makanan yang efektif 

di bazar Ramadan yang mudah direplikasi 

dalam usaha mengurangkan pembaziran 

makanan sepanjang bulan yang mulia ini. 

PELAKSANAAN SKIM HARGA MAKSIMUM MUSIM PERAYAAN                           

HARI RAYA AIDILFITRI 2024  

YB Datuk Armizan Mohd Ali, Menteri Perdagangan Dalam Negeri dan Kos Sara hidup telah 

turun padang sempena Pelaksanaan Skim Harga Maksimum Musim Perayaan (SHMMP) Hari 

Raya Aidilfitri 2024 pada 2 April 2024 bertempat di Pasaraya AEON Big, Nilai, Negeri Sembilan. 

Menjelang sambutan Hari Raya Aidilfitri pada tahun ini, Kementerian Perdagangan dalam 

Negeri dan Kos Sara Hidup (KPDN) akan melaksanakan Skim Harga Maksimum Musim                     

Perayaan Hari Raya Aidilfitri 2024 yang akan berkuat kuasa pada 5 April hingga 19 April 2024. 

Tempoh pelaksanaan adalah selama 15 hari iaitu 5 hari sebelum perayaan, 1 hari semasa    

perayaan dan 9 hari selepas perayaan. Sebanyak 22 jenis barangan diwartakan bagi          

pelaksanaan Skim Harga Maksimum Musim Perayaan Hari Raya Aidilfitri 2024 ini.  

Skim harga ini akan dikuatkuasakan melalui Akta Kawalan Harga dan Antipencatutan 

(AKHAP) 2011 dan membolehkan penentuan harga dibuat ke atas peringkat pengeluar,  

pemborong dan peruncit.  

Tindakan tegas akan diambil terhadap mana-mana peniaga yang gagal mematuhi                        

peraturan-peraturan di bawah skim ini melalui AKHAP 2011 dan boleh dikenakan penalti. 

YB Datuk Armizan Mohd Ali, Menteri 

Perdagangan Dalam Negeri dan Kos Sara 

Hidup turun padang bagi melakukan sesi 

walkabout di Program Jualan RAHMAH (PJR) 

Ramadan peringkat Parlimen Rasah yang                   

diadakan di Garden Homes, Seremban 2, 

Negeri Sembilan pada 23 Mac 2024.  

Sejak bermulanya bulan Ramadan pada 12 

Mac 2024 hingga 23 Mac 2024, Kementerian 

Perdagangan Dalam Negeri dan Kos Sara 

Hidup (KPDN) telah menganjur sebanyak 192 

Program Jualan RAHMAH (PJR) Ramadan di 

seluruh negara termasuk 20 siri di Negeri                   

Sembilan.  

Program ini akan berlangsung sehingga                         

hujung bulan Ramadan dengan sasaran 

sebanyak 450 siri di seluruh negara meliputi 

kesemua 222 kawasan Parlimen. 

Melalui PJR Ramadan, orang ramai                        

berpeluang mendapatkan barang-barang 

keperluan harian dengan tawaran harga 10 

hingga 30 peratus lebih rendah berbanding 

harga pasaran. Selain barangan kering yang 

ditawarkan dalam Program Jualan RAHMAH 

yang dianjurkan sepanjang tahun, PJR                    

Ramadan juga menawarkan keperluan                   

barangan basah untuk juadah berbuka                     

puasa dan bersahur. 

Pada masa yang sama, YB Menteri 

melakukan sesi happy hour dan cabutan          

bertuah bagi pengunjung-pengunjung yang 

hadir. Seterusnya, YB Menteri turut                   

menyampaikan sumbangan Bakul RAHMAH 

kepada warga Parlimen Rasah yang                           

memerlukan. 

MAJLIS PENYERAHAN LESEN JUALAN LANGSUNG 

Majlis Penyampaian Lesen Jualan Langsung kepada 44 syarikat jualan langsung telah                          

disempurnakan oleh YBhg. Dato’ Seri Mohd Sayuthi, Ketua Setiausaha, Kementerian 

Perdagangan Dalam Negeri dan Kos Sara Hidup (KPDN) pada 4 April 2024 bertempat di                   

Dewan Serbaguna, KPDN, Putrajaya.  

Majlis pada kali ini telah menyasarkan seramai 200 orang jemputan terdiri daripada syarikat-

syarikat pemegang lesen jualan langsung yang sah di bawah akta Jualan Langsung dan Skim 

Anti-Piramid [Akta 500], termasuk warga Kementerian dan Agensi.  

Pada tahun ini, KPDN menyasarkan lebih banyak penglibatan dari industri jualan langsung 

dengan nilai jualan yang lebih tinggi berbanding pencapaian melalui laporan kewangan 

bagi tahun berakhir 2022 berjumlah RM32.04 bilion.  

Melalui inisiatif ini, kerajaan berharap bidang jualan langsung mampu menjadi pemangkin 

kepada pertumbuhan ekonomi negara yang positif bagi tahun 2024 dimana melalui                        

perniagaan jualan langsung ini dilihat dapat meningkatkan ekonomi, daya saing,                             

pendapatan individu, mengatasi masalah kemiskinan melalui pewujudan peluang pekerjaan 

baru dalam menambah pendapatan sampingan dan seterusnya meningkatkan kualiti                    

kehidupan masyarakat setempat.  

SELAMAT PAGI MALAYSIA (RTM) 

PENYASARAN SEMULA SUBSIDI DIESEL (SKDS 2.0) 

YBhg. Datuk Roziah binti Abudin, Timbalan 

Ketua Setiausaha (Pembangunan 

Perdagangan Dalam Negeri) Kementerian 

Perdagangan Dalam Negeri & Kos Sara 

Hidup (KPDN) telah hadir sebagai jemputan 

bagi Rancangan Selamat Pagi Malaysia 

(RTM) yang membincangkan topik                          

Penyasaran Semula Subsidi Diesel (Sistem      

Kawalan Diesel Bersubsidi SKDS 2.0) pada 5 

April 2024 bertempat di Wisma Radio, 

Angkasapuri, Kuala Lumpur. 

Sistem Kawalan Diesel Bersubsidi SKDS ini 

merupakan inisiatif di bawah KPDN dimana 

kerajaan pada 15 Mei 2023 melalui Majlis  

Tindakan Ekonomi Negara (MTEN) telah 

memutuskan untuk menyasarkan semula 

subsidi diesel di bawah Sistem Kawalan              

Diesel Bersubsidi (SKDS) 2.0 menggunakan 

sistem Fleet Card untuk sembilan (9) jenis 

kenderaan di semenanjung Malaysia pada 

harga RM2.15 seliter.  

Objektif utama pelaksanaan SKDS 2.0 ini 

adalah bagi pemantauan secara digital ke 

atas pembelian diesel bersubsidi di stesen 

minyak bagi mengelakkan ketirisan dan 

penyelewengan diesel bersubsidi dan dalam 

masa yang sama mengurangkan impak                 

kenaikan harga barangan yang melampau 

serta membantu kerajaan mengukuhkan 

fiskal kewangan negara di samping                  

membantu penyaluran subsidi kepada                  

perbelanjaan pembangunan negara.  

PUSAT ARAHAN PENGUAT KUASA KPDN BEROPERASI                      

SEPANJANG CUTI PERAYAAN AIDILFITRI 

Bermula 12 Mac 2024, OPS PANTAU telah dilaksanakan khusus untuk memantau                   

pematuhan aktiviti perniagaan sepanjang  bulan Ramadan dan menjelang bulan                    

Syawal. Penguatkuasaan ini dijalankan secara berfokus di seluruh negara dengan lokasi 

tumpuan seperti Bazar Ramadan, Bazar Aidilfitri, pasar awam, pasar basah, pasar raya besar, 

pasar raya, kedai runcit dan aktivtiti penjualan secara dalam talian. 

Menggunakan sistem yang diintegrasi secara terus dan mengikut masa nyata (real time) 

dengan Pusat Arahan Penguat Kuasa (Enforcement Command Center - ECC), operasi akan 

terus berjalan seperti biasa dan tidak ditutup bagi memastikan tugas-tugas penguatkuasaan 

dan pemantauan dapat diteruskan bagi memastikan keberadaan bekalan barang dan                     

kestabilan harga barangan keperluan sepanjang musim perayaan berada dalam keadaan 

terkawal. 

LIBAT URUS BERSAMA PEMAIN INDUSTRI BAGI PERSEDIAAN                          

PELAKSANAAN PENGGUNAAN FLEET CARD SKDS 2.0 

YB Datuk Armizan Mohd Ali, Menteri Perdagangan Dalam Negeri dan Kos Sara Hidup telah 

mempengerusikan sesi libat urus bersama industri pengangkutan dan syarikat pembekal                  

minyak pada 23 April 2024 bertempat di KPDN, Putrajaya. 

Sesi libat urus ini bertujuan bagi memaklumkan persetujuan kerajaan untuk menambah 

bilangan syarikat minyak pembekal daripada dua kepada tiga syarikat di dalam Sistem 

MySubsidi Diesel berkuat kuasa serta merta. Keputusan ini dibuat setelah mengambil kira               

pandangan dan maklum balas daripada syarikat minyak pembekal dan industri                     

pengangkutan.  

Pelaksanaan pemberian diesel bersubsidi di bawah Sistem Kawalan Diesel Bersubsidi (SKDS)        

telah dilaksanakan Kerajaan kepada syarikat pengangkutan darat awam menerusi kaedah 

fleet card. Awalnya pelaksanaan ini hanya melibatkan sepuluh (10) jenis kenderaan namun 

Kerajaan bersetuju pelaksanaan SKDS 2.0 ini diperluaskan kepada sembilan (9) jenis                          

kenderaan pengangkutan barangan di Semenanjung Malaysia melibatkan jenis kenderaan 

seperti berikut:  

1. Lori Rigid – Kargo Am  

2. Penggerak Utama   

3. Lori Rigid – Luton/ Kotak  

4. Lori Rigid – Tangki Air  

5. Lori Rigid – Minuman Botol  

6. Lori Rigid – Refrigerated  

7. Lori Rigid – Tangki Tepung  

8. Window Van   

9. Panel Van  

KPDN komited untuk memastikan segala data dan proses transisi ke arah pelaksanaan                       

penyasaran subsidi dapat dilaksanakan dengan mengambil kira kesan langsung yang paling 

minimum kepada rakyat secara keseluruhannya.  

KAMI BERTINDAK! 

1 OPS BAZAR RAMADAN SABAH 

 

KOTA KINABALU, 21 MAC 2024 – Kementerian 

Perdagangan Dalam Negeri dan Kos Sara Hidup 

(KPDN) Negeri Sabah telah menjalankan                    

pemeriksaan ke atas 475 gerai Bazar Ramadan 

bermula 12 Mac 2024 bersamaan 1 Ramadan              

sehingga 20 Mac bersamaan 9 Ramadan di                   

seluruh negeri. Daripada jumlah tersebut, seorang 

peniaga Bazar Ramadan telah didapati 

melakukan kesalahan di bawah Akta Timbang 

dan Sukat 1972 kerana menggunakan bagi tujuan 

perdagangan alat timbang yang telah tamat 

tempoh sah penentusahan manakala seorang 

lagi pula telah gagal meletakkkan tanda harga, 

label atau tag yang menunjukkan harga tunai ke 

atas kuih muih yang dipamerkan untuk jualan. 

Kedua-dua peniaga tersebut telah ditawarkan 

kompaun (Compound On The Spot) dan telah                    

dijelaskan.  

Bagi tempoh 1 Januari 2024 hingga 20 Mac 2024, 

KPDN Sabah juga telah menjalankan pemeriksaan 

ke atas 12,888 premis perniagaan dan berjaya 

menghasilkan sebanyak 242 kes atas pelbagai 

kesalahan di bawah akta-akta yang                            

dikuatkuasakan oleh KPDN. Jumlah nilai rampasan 

adalah sebanyak RM 1,961,214.14. Bagi tempoh 

tersebut juga sejumlah RM 26,200.00 nilai 

kompaun berjaya dikutip.  

KPDN ingin mengingatkan kepada semua                     

peniaga agar terus mematuhi segala                                

perundangan yang telah ditetapkan oleh                          

Kerajaan terutamanya sepanjang bulan                        

Ramadan dan menjelang Hari Raya Aidilfitri 

dengan amalan perniagaan beretika serta tidak 

mengambil kesempatan dengan mengaut                       

keuntungan yang berlebihan.  

KAMI BERTINDAK! 

KPDN PAHANG SITA LORI 3 TAN KERANA 

MELAKUKAN AKTIVITI PENYELEWANGAN MINYAK 

KUANTAN, 19 April 2024 – Kementerian Perdagangan 

Dalam Negeri dan Kos Sara Hidup (KPDN) Negeri                 

Pahang, telah bertindak menahan seorang individu 

lelaki berbangsa Cina berumur dalam lingkungan 45 

tahun dan turut menyita sejumlah minyak diesel subsidi, 

lori 3 tan yang telah diubahsuai dan kelengkapan lain 

ketika sedang melakukan aktiviti penyelewengan               

minyak diesel bersubsidi di sebuah lombong di 

Muadzam Shah, Pahang pada 17 April 2024 lalu.  

Dalam Operasi OPS TIRIS 3.0 yang dilakukan pada    

waktu kira-kira jam 7.00 pagi tersebut, sepasukan           

penguat kuasa KPDN Pahang telah menjalankan                  

risikan berdasarkan aduan awam yang diterima ke 

atas sebuah lori sindiket yang diubahsuai dengan 

tangki tambahan. Berdasarkan aduan awam tersebut, 

lori yang diubahsuai berkenaan telah menjalankan   

aktiviti mengutip minyak diesel bersubsidi di stesen-

stesen minyak sekitar Kuantan untuk dijual secara               

haram kepada industri -industri yang memerlukan.  

Berdasarkan risikan yang dijalankan, lori berkenaan 

telah bertindak mengisi minyak sebanyak 4 kali di 3 

buah stesen minyak di sepanjang jalan Pekan, Pahang. 

Pasukan Penguat Kuasa KPDN telah bertindak 

mengekori lori berkenaan sehingga ke sebuah                     

lombong di Muadzam Shah dan ketika serbuan                    

dilakukan mendapati individu yang disyaki sedang 

membuat pemindahan minyak dari lori ke sebuah skid 

tank yang berada di kawasan lombong berkenaan.  

Dalam serbuan tersebut KPDN Pahang telah bertindak 

menyita minyak diesel subsidi yang cuba diseleweng 

dan barangan lain yang berkaitan seperti berikut: 

 i. Minyak diesel pada tangki tambahan lori sebanyak 

2,400 liter; 

ii.  Minyak diesel dalam skid tank sebanyak 224 liter;  

iii. Sebuah lori 3 tan bersama tangki tambahan yang            

diubah suai;  

iv.  Sebuah Skid tank berkapasiti 10,000 liter; 

v. 1 unit motor pam dan;  

vi. Peralatan lain yang digunakan untuk aktiviti                       

     penyelewengan minyak subsidi. Nilai rampasan                   

     keseluruhan bagi kes tersebut adalah sebanyak  

     RM75,641.85  

Dua (2) kertas siasatan telah dibuka iaitu kepada                    

individu lelaki terbabit dan pemilik skid tank yang disita 

kerana memiliki barang kawalan dalam keadaan yang                    

menimbulkan syak yang munasabah akan melakukan 

kesalahan dan tidak memiliki permit menyimpan                    

barang kawalan petroleum. Kes di siasat di bawah      

Akta Kawalan Bekalan (AKB) 1961. 

Sepanjang perlaksanaan OPS TIRIS 3.0 yang telah            

diperluaskan kepada Diesel, Petrol Ron 95, LPG,                    

Minyak Masak, Gula, dan Tepung Gandum KPDN                

Pahang telah mempertingkatkan penguatkuasaan 

dan pemantauan ke atas komoditi barangan tersebut 

bagi mengelak berlakunya penyelewengan oleh 

pihak yang tidak bertanggung jawab.  

YAB Dato’ Seri Anwar Ibrahim, Perdana Menteri telah menghadiri Majlis Sambutan Aidil-

fitri KPDN yang telah berlangsung dalam suasana yang penuh meriah pada 23 April 2024 

bertempat di sekitar Anjung Seri, KPDN, Putrajaya.  

Beliau yang turut disambut oleh YB Datuk Armizan bin Mohd Ali, Menteri Perdagangan 

Dalam Negeri dan Kos Sara Hidup (KPDN) dan YB Senator Puan Hajah Fuziah Saleh,                

Timbalan Menteri Perdagangan Dalam Negeri dan Kos Sara Hidup telah meluangkan 

masa menghadiri Majlis Sambutan Aidilfitri bersama warga kerja Kementerian 

Perdagangan Dalam Negeri dan Kos Sara Hidup (KPDN).  

YAB Perdana Menteri bersama-sama YB Menteri PDN dan YB Timbalan menteri telah 

meluangkan masa dengan melawat sekitar gerai-gerai penyediaan juadah Aidilfitri 

yang turut mengambil bahagian dalam pertandingan keceriaan mengikut bahagian 

dan sekaligus ini memupuk lagi semangat ukhuwah di antara pengurusan tertinggi                  

bersama warga kerja KPDN.  

Majlis sambutan Aidilfitri ini turut dimeriahkan dengan kehadiran YBhg. Tan Sri Dato’ Seri 

Mohd Zuki bin Ali, Ketua Setiausaha Negara, YBhg. Dato’ Seri Mohd Sayuthi bin Bakar, 

Ketua Setiausaha KPDN, YBhg. Dato’ Zakaria bin Shaaban, Timbalan Ketua Setiausaha, 

(Pendayaupayaan  Pengguna dan Pengurusan), YBhg.Datuk Azman bin Adam,Ketua 

Pengarah Penguat Kuasa KPDN, Pengarah-pengarah Negeri dan pegawai-pegawai 

kanan Kementerian. 

MAJLIS SAMBUTAN                                                                          

HARI RAYA AIDILFITRI KPDN TAHUN 2024 

SOROTAN  

LENSA KPDN 

